ޔައުމިއްޔާ

މިނިވަން މުއައްސަސާތަކާ ބެހޭ ކޮމިޓީގެ 31 ވަނަ ބައްދަލުވުން. (29.11.2010)

ރިޔާސަތުން ވާހަކަދެއްކެވުން:

`. މިނިވަން މުއައްސަސާތަކުގެ ކަންތައްތަކާއި ބެހޭ ކޮމިޓީގެ 31 ވަނަ ބައްދަލުވުން މި ފެށުނީ. މިއަދުގެ ބައްދަލުވުމަށް ވަޑައިގެންނެވި ދިއްދޫ ދާއިރާގެ މެންބަރު އަޙްމަދު ސަމީރު. ހުޅުމީދޫ ދާއިރާގެ މެންބަރު އިލިޔާސް ލަބީބު. ކަނޑިތީމު ދާއިރާގެ މެންބަރު މުޙައްމަދު ޙުސައިން. ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު އަދި އަޅުގަނޑު ހަނިމާދޫ ދާއިރާގެ މެންބަރު އަޙްމަދު މުޖުތާޒު. މިއަދުގެ ކޮމިޓީގެ ބައްދަލުވުމަށް އެޖެންޑާކުރެވިފައި މިއޮތީ  ޤާނޫނު ނަންބަރު 2010/2 ފަނޑިޔާރުންގެ ޤާނޫނަށް 1 ވަނަ އިޞްލާޙު ގެނައުމުގެ ބިލު. އަޅުގަނޑުމެން ވާނީ މި ބިލަށް މީގެ ކުރިން ވެސް މަސައްކަތްތަކެއް ކޮށްފައި. އަދި މަޖިލީހުގެ އިދާރާ އަށް އެންމެ ފަހުގެ ބައްދަލުވުމުގައި އަޅުގަނޑުމެން ދަންނަވާލާފައި ވާނެ އަޅުގަނޑުމެން ވާހަކަ ދެއްކި ދެއްކުމުގެ އަލީގައި ޑްރާފްޓެއް ތައްޔާރުކޮށް ދެއްވުމަށް. 
އިދާރީ މޭޒުން ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު އަދި ޢިއްޒަތްތެރި މެންބަރުން. މިހާރު އަޅުގަނޑު ވާނީ ފަނޑިޔާރުންގެ ޤާނޫނަށް މި ގެނެވިފައިވާ އިޞްލާޙަށް ކުރިން ދުވަހު ކޮމިޓީގައި ދެކެވުނު ވާހަކަތަކުގެ އަލީގައި ކުޑަކުޑަ އިޞްލާޙެއް، ބަދަލެއް ގެނެއްސަ. ދެން އެ ދުވަހު ދެކެވުނު ވާހަކަތަކުގެ އަލީގައި އަޅުގަނޑަށް ދޭހަވި އެއްޗަކީ ބިލު ހުށަހެޅިފައި އޮތް ގޮތުން ނުވަތަ ޑްރާފްޓުކުރެވިފައި އޮތް ގޮތުން ބިލު ހުށަހެޅި މަޤުސަދު ހާސިލުނުވާތީ އަދި ބިލުގެ (ހ)، ފުރަތަމަ މާއްދާ (ހ) ގައި އެ އޮންނަ އިބާރާތުން ބިލުގެ މަޤުސަދު ހާސިލުނުވާތީ މަޤުސަދު ހާސިލުވާނެ ފަދަ ގޮތަކަށް އެއީ ޤާނޫނުއަސާސީގެ 282 ވަނަ މާއްދާގެ ދަށުން އެ އުވިގެން ދިޔަ ސުޕްރީމް ކޯޓު ނުވަތަ އިންތިޤާލީ މަރުޙަލާގައި އޮތް ސުޕްރީމް ކޯޓުން ވަކިވެގެން ދާ ފަނޑިޔާރުންނަށް އެ ލިބޭ އިނާޔަތްތަކެއް ބަޔާންކުރާ ބިލެއް ކަމަށް ވާތީ އެ މަޤުސަދު ހާސިލުވާނެ ފަދަ ގޮތަކަށް ބިލު ޑްރާފްޓްކޮށްދެއްވުމަށް އެދިވަޑައިގެންފައި ވާތީ، އެހެން ވެގެން އެކަހަލަ ގޮތަކަށް އަޅުގަނޑު މިއިނީ ޑްރާފްޓުގެ އެ މާއްދާ ބަދަލުކޮށްފައި. ދެން އިތުރަކަށް އެއަކަށް އަޅުގަނޑު ބިލަކާ ނުކުޅެން. ދެން ޑްރާފްޓުގައި އަޅުގަނޑު އިތުރުކުރި ބަޔަކީ ޤާނޫނުގެ 23 ވަނަ މާއްދާގެ (ށ) އާއި (ނ)ގެ ދަށުން ވަކިވާ ފަނޑިޔާރުންނަށް އެ އިނާޔަތް ލިބޭ ކަހަލަ ގޮތަކަށް  އިންކްލޫޑުކޮށްލީ.  23 ވަނަ މާއްދާގެ (ށ) އާއި (ނ)ގައި މިއޮންނަނީ 282 ވަނަ މާއްދާގެ ދަށުން އެ އެކުލަވާލެވުނު އިންތިޤާލީ މަރުޙަލާގެ ސުޕްރީމް ކޯޓުގެ ފަނޑިޔާރުން އަލަށް 145 ވަނަ މާއްދާގެ ދަށުން ސުޕްރީމް ކޯޓު އެކުލެވިގެން އަންނަ އިރު ވަކިވާ ފަނޑިޔާރުންނަށް ވެގެން ދާ ގޮތް 23 ވަނަ މާއްދާގެ (ށ) އާއި (ނ) ގައި އޮންނަނީ. އެ ބޭފުޅުން ބޭނުމިއްޔާ ދަށު މަރުޙަލާގެ ކޯޓަކަށް ދެވޭ ގޮތަށް. ދެން ނުވަތަ ބޭނުން ނުވާ ކަމަށް ވާނަމަ ވަކިވެގެން ދާ ކަހަލަ ގޮތަކަށް އެ މާއްދާތަކުގައި އޮންނަނީ. އެހެންވީމާ، އެ ވަކިވެގެންދާ ބޭފުޅުންނަށް އިނާޔަތެއް ލިބޭ ކަހަލަ ގޮތަކަށް އެ މަޤުސަދުގައި ހުށަހެޅިފައި އޮތް ބިލެއް ކަމަށް ވާތީ، އެ މާއްދާގެ (ށ) އާއި (ނ) އަށް އަޅުގަނޑުވާނީ ހަވާލާދީފައި އިނގޭތޯ. ދެން ހަމަ އޮތް ގޮތަށް މި ބިލު އޮންނާނީ. 
ރިޔާސަތުން ވާހަކަދެއްކެވުން:
އާދެ، ބިލުގެ 1 ވަނަ މާއްދާ އަށް 23 ވަނަ މާއްދާގެ (ހ) އަށް މިހާރު މި ގެނެވުނު އިޞްލާޙަކީ ޝަރަފުވެރިކަމާ އެކު ވަކިވުމުން ދެވޭ އިމްތިޔާޒުތަކާއި އިނާޔަތްތައް. ހ. އުއްތަމަ ފަނޑިޔާރު ނުވަތަ ސުޕްރީމް ކޯޓުގެ އެހެން ފަނޑިޔާރަކު އޭނަގެ މަޤާމުން ވަކިވެފައި ވަނީ މި ޤާނޫނުގެ 23 ވަނަ މާއްދާގެ (ށ) އަދި (ނ)ގެ ދަށުން ކަމުގައި ވާނަމަ އަދި ޤާނޫނުއަސާސީ އަށް ނުވަތަ ޤާނޫނަކަށް ގެންނަ އިޞްލާޙެއްގެ ސަބަބުން ކަމަށްވެފައި އެ ފަނޑިޔާރަކު މަޤާމުން ވަކިވެފައި ވަނީ މި ޤަނޫނުގެ 22 ވަނަ މާއްދާގެ ދަށުން ކަމުގައި ނުވާ ނަމަ އެ ގޮތުން ސުޕްރީމް ކޯޓުގެ ފަނޑިޔާރުކަމުން ވަކިވާ ކޮންމެ މީހަކީ ޝަރަފުވެރިކަމާ އެކު ފަނޑިޔާރު ކަމުން ވަކިވާ މީހެކެވެ. 
(ވަގުތުކޮޅަކަށްފަހު)
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑުމެން މި ބިލުގެ މަސައްކަތް އަވަހަށް ނިންމުމަށް ކުރިއަށް ދާއިރު މި ބިލުން ހަމައެކަނި ސުޕްރީމް ކޯޓުގެ ފަނޑިޔާރުންނަށް މީގެ އަނެކަތި މި އަންނަނީ. ދެން އަޅުގަނޑުމެންގެ މި ކޮމިޓީގެ ޒިންމާ އެއް އެއީ މި ކަންތައްތަކާ ގުޅޭގޮތުން ކުރަންޖެހޭ ކަންތައްތައް ވެސް ކުރުން. ހައިކޯޓާއި އެހެން ތަންތަނުގެ ފަނޑިޔާރުންގެ ކަންކަން ނިންމުމާ މެދުގައި މީގެ ތެރެއަށް ބައެއް ނުލެވޭ ކަމަށް ވަންޏާ ކިހިނެއްތޯ ކުރިއަށް ގެންދާނީ. ނޫނިއްޔާ ހަމައެކަނި ހުށަހެޅިފައި އޮތް މައްސަލަ އަޅުގަނޑުމެން ދިރާސާކުރެއްވުމަށްފަހުގައި ރިޕޯޓް ނިންމާ ގޮތަށް، ކޮބައިތޯ މުޤައްރިރު އެކަމުގައި...
ރިޔާސަތުން ވާހަކަދެއްކެވުން:
އަޅުގަނޑުމެން މިހާރު މަސައްކަތް މި ކުރަނީ ހުށަހެޅިފައި އޮތް އިޞްލާޙަށް. އިޞްލާޙުގައި ބުނާ މަސައްކަތް އަޅުގަނޑުމެން ފުރިހަމަކުރެވޭތޯ މި ބަލަނީ. އާދެ، އެކަމަށް އަޅުގަނޑު ދަންނަވާލަން އޮތް ވާހަކަ އަކީ އަޅުގަނޑުމެން މިހާރު މަސައްކަތްކުރަމުން މިދަނީ ފަނޑިޔާރުންގެ ޤާނޫނޭ. ފަނޑިޔާރުންގެ ޤާނޫނަކަށް ސިވިލް ސަރވިސް ކޮމިޝަނުން ރިޓަޔަރކުރި މީހުންގެ ވާހަކަ، ހިއުމަން ރައިޓްސް ކޮމިޝަނުން ރިޓަޔަރކުރި މީހުންގެ ވާހަކަ، އެންޓި ކޮރަޕްޝަން ކޮމިޝަނުން ރިޓަޔަރކުރި މީހުންގެ ވާހަކަ އެއް ނުލެވޭނޭ. އެހެންވީމާ، އެއަށް އަޅުގަނޑުމެން ޖެހޭނީ އެހެން ގޮތެކޭ ވިސްނަން. އަޅުގަނޑުމެންނަށް ހުށަހެޅިފައި އޮތް މަސައްކަތް އަޅުގަނޑުމެން ނިންމަން އެބަޖެހެއޭ. އަޅުގަނޑުމެންގެ ހުށަހެޅިފައި އޮތް، ކުރިމަތީގައި އޮތް މަސައްކަތަކީ ޤާނޫނު ނަންބަރު /2010 ފަނޑިޔާރުންގެ ޤާނޫނަށް 1 ވަނަ އިޞްލާޙު ގެނައުމުގެ ބިލު. 
(ވަގުތުކޮޅަކަށްފަހު)
ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:
އާދެ. ޝުކުރިއްޔާ މުޤައްރިރު. އަޅުގަނޑުވެސް ޤަބޫލުކުރަނީ ފަނޑިޔާރުންގެ ޤާނޫނަށް އިޞްލާޙު ގެންނަ އިރު، މި އިޞްލާޙަކީ އަޅުގަނޑު ހުށަހެޅި އިޞްލާހަކަށް ވިޔަސް، މީގައި އެބައި އުނިވެފައި އޮތުން އެއީ އަޅުގަނޑު ވެސް މީގައި ޤަބޫލުކުރަނީ ހަމަ އުނިކަމެއް ކަމުގައި. އެހެންވީމާ، އަޅުގަނޑު ވެސް ބޮޑަށް ބޭނުން ވަނީ ޙަޤީޤަތުގައި ވެސް ފަނޑިޔާރުންގެ ދާއިރާގެ ބޭފުޅުންނާ ބެހޭ ޤާނޫނަށް މިގޮތަށް މިކަހަލަ އިޞްލާޙެއް ގެނެވޭ އިރު އެ ހުރިހާ ޝަރުޢީ ދާއިރާގެ  ކަންތައްތައް އަޅުގަނޑުމެންނަށް ކޮމިޓީ މަރުޙަލާގައި ހިމެނިދާނެ ކަމަށް. އެހެންކަމަށްވަންޏާ އަޅުގަނޑު ވެސް ޤަބޫލުކުރަން ސިވިލް ސަރވިސް ކޮމިޝަނުން ދާ މީހުންނާއި ނޫނިއްޔާ އެހެން ތަންތަނުން ދާ މީހުން މީގައި ހިމެނުން ވާނީ އުނދަގޫ ކަމަކަށް. އެހެންކަމަށްވެއްޖިއްޔާ އަޅުގަނޑުމެން ވަކި ބިލެއް ނޫނީ ވަކި ގޮތެއް ހޯދަން. އެހެންނަމަވެސް މި ދާއިރާގެ މީހުން މީގައި ހިމެނޭ ގޮތަކަށް މިކަން ކުރެވެން އޮތިއްޔާ އެއީ ހަމަ ވަރަށް ރަނގަޅު ކަމެއް ކަމަށް އަޅުގަނޑު ވެސް ޤަބޫލުކުރަން. ދެން ވަކި މީހަކަށް ހަދާ ޤާނޫނެއްގެ ގޮތުގައި ހެދުން އެއީކީ އަޙްމަދު ޢަބްދުﷲ ވިދާޅުވާހެން އެހާ ރަނގަޅު ކަމެއް ނޫން. ދެން އެކަމަކު މިހާރު ވެގެން އުޅޭ ގޮތަކީ  މި ނިސްބަތް ވަނީ ހަމަ އެންމެ މީހަކަށް ކަށްނޭނގެ. އޭގެތެރެއިން މިހާރު އެކަކު މަޤާމު ބޭނުންކުރީ. ދެން އަނެކަކަށް ކަށްނޭނގެ މި ވަނީ. އެހެންނަމަވެސް ކުރިމަގުގައި އިތުރު ކަންތައްތަކެއް އިތުރު މީހުންތަކެއް އައިސްދާނެ. ދެން އަޅުގަނޑު ޤަބޫލުކުރާ ގޮތުގައި ވެއްޖިއްޔާ މި ޝަރުޢީ ދާއިރާގައި މިހެން ދިމާވެދާނެ ކަހަލަ ތަންތަން ހުރި ކަމަށް ވަންޏާ އެތަންތަން މިއަށް އިތުރުކޮށްލުން އެއީ އިޞްލާޙަށް ލިބޭ އިތުރު ފުރިހަމަކަމަކަށް ވާނީ. ދެން އަޅުގަނޑު ވެސް ވަރަށް ބޮޑަށް އެދެން މިހާރު ވަރަށް ޒަމާން ވެއްޖެ މި ބިލު ކޮމިޓީ މަރުޙަލާގައި އޮންނަތާ. އެހެންވީމާ، ވީހާވެސް އަވަހަކަށް މި ނިމޭނެ ގޮތެއްވުން އެއީ އަޅުގަނޑު ވަރަށް އެދޭ ކަމެއް. ހަމައެކަނި އެ ވާހަކަ ދަންނަވާލަން ވެގެން އަޅުގަނޑު.
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
ޝުކުރިއްޔާ. އަޅުގަނޑު ހަމަ އަބަދުވެސް ދައްކަމުން އަންނަ ވާހަކަ މިއަދު ތަކުރާރުކޮށްލާނަން. އަޅުގަނޑު މި މަޖިލީހުން ވަކި މީހަކަށްޓަކައި ޤާނޫނު ހެދުމަކީ އަޅުގަނޑު ކަނޑައެޅިގެން ދެކޮޅުކަމެއް. ތަކުރާރުކޮށް އަޅުގަނޑު ދަންނަވާލާނީ ވަކި މީހަކަށްޓަކައި ޤާނޫނު ހެދުމަކީ އަޅުގަނޑު ފާޅުގައި ދެކޮޅުހަދާ ކަމެއް. އެކަމަށް އަޅުގަނޑު އެއްގޮތަކަށް ވެސް ތާއީދެއް ނެތް. ހަމައެއާއެކު ދަންނަވާލަން ބޭނުންވަނީ އަޅުގަނޑުމެންނަށް ފަނޑިޔާރަކަށްޓަކައި ކޮމިޓީން އަވަސް އަރުވާލާފައި ކުރާ އިރުގައި ދިވެހިރާއްޖޭގެ އެކިއެކި މުއައްސަސާތަކުގައި މަގުމަތިވެގެން ދިޔަ އެހެން އެންމެންގެ މަތިން ހަނދުމަނުކޮށް ތިބެ، މިފަދަ ކަމެއް ކުރުމަކީ. ހަމަ އަދިވެސް ދަންނަވާނީ އަޅުގަނޑު ތާއީދުކުރާ ކަމެއް ނޫނޭ. ދެން ހަމައެއާއެކު އަޅުގަނޑު ދަންނަވާލަން ބޭނުން. މިއަދު އަޅުގަނޑުމެން މި މައްސަކަތް އަވަސްކުރާ އިރުގައި މި ކޮމިޓީ އަށް މިއަށްވުރެ މާ ކުރިން ހުށަހެޅިފައި، އައިސްފައި ހުރި ބިލުތަކުގެ މަތިން ހަނދާން ނައްތާލައިގެން ތިބެގެން ދިވެހިރާއްޖޭގެ ހުރިހާ ކަމެއް އަޅުގަނޑުމެން ގެންދާއިރުގައި އެއީކީ އިންސާފުވެރިކޮށް ކޮމިޓީން ގެންދެވޭ ކަމެއް ކަމަށް ވެސް އަޅުގަނޑެއް ނުދެކެން. ކޮމިޓީ އަށް މާ ކުރިން ހުށަހެޅިފައި އޮތީ ހެއްކާ ބެހޭ ބިލު ވެސް. އަދި ސިޔާސީ ޕާޓީތަކާ ބެހޭ ބިލު ވެސް. އަދިވެސް އެހެން މަސައްކަތްތައް މި ބިލަށްވުރެ މާ ކުރިން އައިސްހުރި އެއްޗެއް. އެހެންވީމާ، ވަކި މަޤުސަދެއް ހާސިލުކުރުމަށްޓަކައި ވަކި ގޮތަކަށް ބައްޓަންކޮށްގެން އެހެން ގެންދިއުމަކީ އަޅުގަނޑު އެކަމާ ދެކޮޅު ހަދާ ކަމެއް ކަމަށް ވާތީ އެ ވާހަކަ ދަންނަވާލީ. ޝުކުރިއްޔާ. 
ރިޔާސަތުން ވާހަކަދެއްކެވުން:
އާދެ، ވަރަށް ބޮޑަށް ޝުކުރިއްޔާ. ހެއްކާ ބެހޭ ބިލުގެ މަސައްކަތް އަޅުގަނޑުމެން ސަބް ކޮމިޓީއަކަށް ފޮނުވުމަށް އެންމެ ފުރަތަމަ ވާހަކަދެކެވުނީ. ނަމަވެސް ސަބް ކޮމިޓީއަކަށް ފޮނުވުމަށް އެއްބަސްނުވުމުން އެންމެ ފަހުގެ ބައްދަލުވުމުގައި ނިންމާފައި ވާނީ މުޅި ކޮމިޓީގައި އެ މަސައްކަތް ކުރާ ގޮތަށް ސިޔާސީ ޕާޓީތަކުގެ މަސައްކަތް އަޅުގަނޑުމެންވާނީ ސަބް ކޮމިޓީއަކަށް ފޮނުވާފައި. އެ ސަބް ކޮމިޓީގައި ހިމެނިވަޑައިގަންނަވާ މެންބަރުންނަކީ އިހަވަންދޫ ދާއިރާގެ މެންބަރު އަޙްމަދު ޢަބްދުﷲ،  ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ. ތުލުސްދޫ ދާއިރާގެ މެންބަރު ރޮޒައިނާ އާދަމް. އެއީ ކޮމިޓީގެ ބައްދަލުވުމެއްގައި އަޅުގަނޑުމެން ނިންމާފައިވާ ނިންމުމެއް. އެހެންވީމާ، އަޅުގަނޑުމެންނަށް މި މަސައްކަތަކީ މިދިޔަ ދައުރުގައި ވެސް ފެށިފައި އޮތް މަސައްކަތަކަށް ވުމާ އެކު، ކުޑަކުޑަ ބިލަކަށް ވުމާ އެކު އަޅުގަނޑު ކުޑަ ނަމަވެސް މަސައްކަތެއް ކޮށްލައިގެން މި ބިލުގެ މަސައްކަތް އަޅުގަނޑުމެންނަށް ހަމަ ތަރުތީބު އޮއްވާ ދެއްތޯ މިބިލުގެ މަސައްކަތް ހަމަ އިހަވަންދޫ ދާއިރާގެ ޢިއްޒަތްތެރި މެންބަރު އަޙްމަދު ޢަބްދުﷲ އިއުތިރާޟުނުކުރައްވާ މި މަސައްކަތް އަޅުގަނޑުމެން ހަމަ ފަށައިގެން ކުރިއަށް މި ދަނީ. އަޙްމަދު މަޚްލޫފު. 
ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފް ވާހަކަދެއްކެވުން:
އާދެ، ޝުކުރިއްޔާ މުޤައްރިރު. އަޅުގަނޑު ދަންނަވާލަން ބޭނުން ވަނީ ހަމަ މިތަނަށް ކަނޑައެޅޭ ކޮންމެ ބިލަކީ ވެސް ކޮންމެ އިޞްލާޙަކީ ވެސް ވަރަށް މުހިއްމު އިޞްލާޙެއް. އެއީ، ހަމަ ރައްޔިތުންނާ ގުޅިގެންދާނެ. ދެން މި ކަމުގައި މިހާރު މި ބިލާ ގުޅޭ ގޮތުން ރަނގަޅު ވާހަކައެއް މީތި ނިސްބަތްވެގެން މިދަނީ އެންމެ ފަރާތަކަށް. އެކަމަކު އަޅުގަނޑުމެން ހަނދާންކޮށްލަންވީ ކަމަކީ އަޅުގަނޑުމެން ޤާނޫނުއަސާސީން 3 ބާރު ވަކިކޮށްގެން އެގްޒެކެޓިވާއި ޤާނޫނުހެދުމާއި އަދި ޝަރުޢީ ދާއިރާ ބަހައިގެން ރައީސްކަން ކޮށްފައި ހުންނަ މީހާ އަށް އިނާޔަތްތައް ކަނޑައަޅައިދީ އަޅުގަނޑުމެންގެ އިނާޔަތް އަޅުގަނޑުމެން އަމިއްލަ އަށް ކަނޑައަޅައިދީ ހަމަ އެހެންމެ ޖުޑިޝަރީ އަށް އެބައި ކަނޑައަޅައިދީގެން އެ ވިސްނުމުގައި އެކަންކަން ކޮށްފައި ވާއިރުގައި ހަމަ މި މައްސަލަ އަކީ ވެސް އަވަސްކުރަންޖެހޭނެ މައްސަލަ އެއް. ހަމަ ރައީސުލްޖުމްހޫރިއްޔާ މުހައްމަދު ނަޝީދާ ބެހޭ މައްސަލަ ވެސް އަޅުގަނޑުމެން މިތަނުން ނިންމީ ނޫންތޯ. ހަމަ އެންމެ ފަރާތެއްގެ ވާހަކަ މި ދައްކަނީ. ކުރީގެ ރައީސްގެ ބިލު ވެސް ހަމަ ނިންމީ ނޫންތޯ. އެހެންވީމާ، ހަމަ އެގޮތުން މިއަށް ވެސް އިސްކަމެއް ދެއްވައިގެން މިކަން ކުރައްވާނެ ކަމަށް އަޅުގަނޑު ޤަބޫލުކުރަނީ. ދެން މުޖުތާޒު އެ ފާހަގަކުރެއްވި ގޮތަށް ބޮޑެތި ބިލުތައް މަޑުޖައްސާލާފައި ކުދި ބިލުތައް ނިންމުމަކީ ރަނގަޅު ކަމެއް. އަޅުގަނޑުމެން އިޖުތިމާޢީ ކޮމިޓީގައި ވެސް މަސައްކަތްކުރާ ގޮތަކީ އެއީ. އެހެންނޫނިއްޔާ އެންމެ ކަރުދާހެއްގައި އޮންނަ އިޞްލާޙެއް 50 ގަނޑުގެ އިޞްލާޙަކާ އެކީގައި އޭގެ ފަހަތުން ގެންނަން ބާއްވާފައި އޮތީމަ ދުވަހަކު ވެސް ނުނިމޭނެ. އެއަށްވުރެ ހަމަ ޔަޤީން އަޅުގަނޑަށް އަޅުގަނޑުމެން ކޮމިޓީގައި އިޖުތިމާޢީ ކޮމިޓީގައި މަސައްކަތް ކުރިއަށް ދާ ގޮތުން އެ ގޮތުން އަޅުގަނޑުމެން ކޮމިޓީން ނިމޭ މަސައްކަތް އަވަސްވާނެ. އެހެންވީމާ، އެ ވިސްނުމުގައި މި އަޅުގަނޑަށް ހީވަނީ ސީދާ ހަމަ އެމް.ޑީ.ޕީގެ ފަރާތުން މި މި މައްސަލަ މި ނިސްބަތްވާ ފަރާތަކީ އެމް.ޑީ.ޕީގެ މެންބަރުންނަށް ޤަބޫލުކުރަން ދަތި، ނޫން ނަމަ ހިތްހަމަޖެހިވަޑައިނުގަންނަވާ ބޭފުޅެއް ވީމަ އެކަމުގައި ޒާތީ ގޮތެއް ގެންގުޅުއްވަނީ. އެހެންނޫނީ އެއްވެސް މައްސަލަ އެއް އޮތް ކަމެއް ނޫން. ކޮބައިތޯ މައްސަލަ އަކީ. މާދަމާ ވެސް ގެންނަވާބަލަ، ރައްޔިތުންގެ މަޖިލީހުގެ މެންބަރުންނާ ގުޅޭ އިނާޔަތެއް. ކޮންމެ މެންބަރަކަށް 40 ހާސް ރުފިޔާ އާއި ރަތް ޕާސްޕޯޓާ ދެން މިހެންވީމަ އެއްވެސް މީހަކަށް ނުވާނެ މައްސަލަ އަކަށް. ހިތްހަމަނުޖެހޭ މީހަކަށް ނޫނީ ލައިކުނުވާ މީހަކަށް ވީމަ މައްސަލައަކަށް ވަނީ. އަޅުގަނޑުގެ ވިސްނުން އޮތީ މި މައްސަލަ ހަމަ ގެންގޮސް ނިންމާލަން. އެއްވެސް މައްސަލަ އެއް އޮތް ކަމެއް ނޫން މީކީ. 
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. ހުރިހާ ބޭފުޅުން ދެއްކެވި ވާހަކަފުޅަށް ވެސް އަޅުގަނޑުމެން އިހުތިރާމުކުރަން. އަޅުގަނޑުމެން ކޮމިޓީގެ ހުރިހާ މަސައްކަތްތައް ވެސް ކުރަންޖެހޭނެ އިނގޭތޯ. ހުރިހާ މަސައްކަތްތައް ވެސް މުޤައްރިރު ކުރައްވާކަން އަޅުގަނޑު، ނުކުރައްވާ ކަމަކަށް އަޅުގަނޑު ނުދަންނަވަން. ކުރައްވާ ކަމަށް އަޅުގަނޑު އުއްމީދުކުރަން. ދެން މިހާރު ހުށަހެޅިފައި އޮތް އެޖެންޑާއާ ބެހޭ ގޮތުން އަޅުގަނޑު މުޤައްރިރުގެ އަރިހުން ސާފުކޮށްލަން ބޭނުންވޭ ކުރީ ދުވަހު އަޅުގަނޑުމެން މި ބިލަށް ވާހަކަދައްކަމުން ވެސް (ހ)، (ށ) އާ ހަމައަށް (ށ) ތެރެއިން ވެސް ކަންކަމާ މަޝްވަރާކުރެވި ބަހުސްކުރައްވާ އަނެއްކާ މީގެ ފަހަތަށް މި ބިލުގެ (ހ) އަށް. އަޅުގަނޑު އެ ދުވަހު ދެން އަޅުގަނޑުމެން ފަހަރެއްގައި އަޅުގަނޑު އައުމުގެ ކުރީގައި ވެސް ކަމަށް ވެދާނެ (ހ) ގެ މަސައްކަތްކުރެވިފައި އޮތީ. ދެން (ށ)ގެ 1، 2، 3، 4، 5 ކަމެއް އޮތް އިރު އަޅުގަނޑުމެން އެ ކަންތައްތަކާ، ހަމަ ވަރަށް ތަފްސީލުކޮށް ވާހަކަދައްކަމުން ދިޔައީ. ފަހަތަށް މިދަނީ ކީއްވެގެންތޯ އަޅުގަނޑު ކުޑަކޮށް މުޤައްރިރުގެ އަރިހުން ސާފުކޮށްލަން. ދެން އެ ދުވަހު އަޅުގަނޑު (ށ) އަށް އިޞްލާޙުތަކެއް ހުށަހެޅިން. ގޮތްތަކެއް ވެސް ހުށަހެޅިން. ދެން އޭގައި ޑްރާފްޓެއް މުޤައްރިރު ވިދާޅުވި ތިމަންނަ ގެންނަވާނަމޭ. އެއީ އަޅުގަނޑު ހަނދާންވަނީ އޭގައި 2 އާއި 3 އާ އެއްކޮށްލާފައި އެ ތަންކޮޅުގެ ކޮންމެވެސް ޑްރާފްޓެއް ގެންނާނެ ވާހަކަ މުޤައްރިރު ވިދާޅުވިި. އަޅުގަނޑަށް އެ ތަންކޮޅު ފެންނަ ގޮތް އަޅުގަނޑު ކިޔައިދިނިން. ދެން އެހެންވީމާ، ފަހަތަށް ދާތީ އަޅުގަނޑު ކިހިނެއް ވެގެންތޯ އަނެއްކާ އަލުން (ހ) އަށް މިދިޔައީ، އަޅުގަނޑު ބަލައިލަން ބޭނުން. ދެން އެހެންނޫނިއްޔާ ހަމަ ކުރީ ދުވަހު ދިޔަ ހިސާބުން އަޅުގަނޑުމެން ކުރިއަށް ގެންދަންވީ ނޫންތޯއޭ. އޭރުން އަޅުގަނޑުމެންނަށް މީތި ގެންގޮސް ނިމޭނެ ކަމަށް އަޅުގަނޑު އުއްމީދުކުރަނީ. 
ރިޔާސަތުން ވާހަކަދެއްކެވުން:
އާދެ، އެ ދުވަހުގެ ބައްދަލުވުމުގައި ދެކެވުނު ވާހަކައިގެ އަލީގައި (ހ) އަށް ވެސް ބަދަލެއް ގެނެވުނީ. ދެން (ށ) އަށް... 
(ވަގުތުކޮޅަކަށްފަހު)

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:
އާދެ، ޝުކުރިއްޔާ މުޖުތާޒު. އަޅުގަނޑު ހަމަ ކޮމިޓީގެ މަސައްކަތް ވީހާވެސް އަވަހަށް ކުރިއަށް ގެންދިއުމުގެ އަޅުގަނޑުގެ އަޅުގަނޑު ވެސް ބޭނުންވޭ. މި ބިލުގެ ދެންމެ އަޅުގަނޑު ޝިޔާމާ ވެސް ވާހަކަދައްކާލިން. މި ބިލުގައި އަޅުގަނޑު ހަމަ ޤަބޫލުކުރާ ގޮތުގައި މި ކޮމިޓީން މި ބިލު މި އިޞްލާޙު ނިމޭ އިރު ރާއްޖޭގެ ފަނޑިޔާރުންނަށް މީގެތެރޭގައި ހިމެނުން އެއީ މުހިއްމު ކަމެއް. އެހެންވީމާ، މި ވަރުން ހަމައެކަނި ދެންމެ ބިލު ހުށަހެޅުއްވި ބޭފުޅާ ވެސް، ޢަބްދުއްރަޙީމު ވެސް އެ ވިދާޅުވީ އަދި މިގޮތަށް ހުށަހެޅުނު ކަމުގައި ވިޔަސް ތިމަންނަގެ ވެސް ބޭނުމަކީ ފަނޑިޔާރުންނާ ބެހޭ ކަންތައްތައް އޭގައި ނިންމުމޭ. އެހެންވީމާ، އަޅުގަނޑަށް ހީވަނީ ހަމަ ވަރަށް ކުޑަކުޑަ މަސައްކަތަކުން އަޅުގަނޑުމެންނަށް އެބައި ފުރިހަމަކޮށްލެވިދާނެ ކަމަށް އަޅުގަނޑަށް ޔަޤީންކުރެވޭ. އެހެންވީމާ، ކޮމިޓީގައި އިޢުތިރާޟެއް ނެތް ކަމަށް ވަންޏާ ޝިޔާމު އެކަން ޑްރާފްޓަށް އެބަ ވިދާޅުވޭ ބަދަލުގެނެވިދާނޭ. އެހެންވީމާ، މާއްދާ އެއް އިތުރުކޮށްލައްވާފައި މިހާރު މި ޤާނޫނުގައި ވާ ގޮތުގެ މަތިން ފިޔަވައި އެ ނޫން ގޮތަކުން މަޤާމުން ވަކިވާ ނަމަ އެފަދަ ފަރާތަކަށް އެގޮތުގެ މަތިން އިނާޔަތްތައް ދޭ ގޮތަށް ހަމަޖައްސަންވާނޭ، ބުނާ މާއްދާ އެއް ލެވިގެން ދިޔައިމަ ފުރިހަމަވާނެ. އެއީ ބިލުގައި އެބަހުރި ވަކިވާނެ ގޮތުގެ ވާހަކަ. 
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:
އާދެ، ޝުކުރިއްޔާ. ޢިއްޒަތްތެރި މުޤައްރިރު އަދި އަޅުގަނޑަށް ފުރުޞަތު ދެއްވި ދެއްވުމުގައި އަޙްމަދު ޢަބްދުﷲ ބޭނުންކުރެއްވި ސަމާޙަތުގެ އުސޫލަށްޓަކައި އެ ޢިއްޒަތްތެރި މެންބަރަށް ވެސް ޝުކުރުއަދާކުރަން. އަޅުގަނޑަށް ލަފާކުރެވެނީ މިހާރު މި ޤާނޫނު ނަންބަރު 10، މިތަކެއް، ފަނޑިޔާރުންގެ ޤާނޫނަށް އިޞްޙުގެނައުމުގެ ބިލު، މި ބިލުގެ މި ބިލު މިހާރު ލިޔަން ފެށިފައި މި އޮތް ގޮތުން ހަމަ އެބަހުރިހެން އަޅުގަނޑުމެން މި ބިލަށް ގެންނަންޖެހޭ ބޮޑެތި ބަދަލުތަކެއް. މިދެންނެވީ މިހާރު މި އިބާރާތްކޮށްލެވިފައި މިއޮތީ މި އުއްތަމަ ފަނޑިޔާރު ނުވަތަ ސުޕްރީމްކޯޓުގެ ފަނޑިޔާރަކު ނުވަތަ އެހެން ފަނޑިޔާރަކު އޭނާގެ މަޤާމުން ވަކިވެފައި ވަނީ  މި ޤާނޫނު ފާސްވުމުގެ ސަބަބުން ކަމަށް ވުމާ އެކު، 22 ވަނަ މާއްދާގެ ދަށުން ކަމުގައި ނުވާ ނަމަ، އެހެން ބުނާ އިރުގައި ޤާނޫނުގެ 21 ވަނަ މާއްދާ، 20 ވަނަ މާއްދާ، 25 ވަނަ މާއްދާ، އެތައް މާއްދާތަކެއް އެބަހުރި ފަނޑިޔާރުން ވަކިވާ. ވަކިވެވޭ ގޮތްތައް ބަޔާންކޮށްފައިވާ. އެހެންވީމާ، ހަމައެކަނި 22 އެކަނި ދުރަށްޖައްސާލާފައި އެ ނޫން ހުރިހާ މާއްދާގެ ދަށުން ވަކިވާ އެންމެނަށް ތިރީގައި މި ބުނާ އިނާޔަތްތައް ލިބޭ ގޮތަށް ހަމަޖައްސައިފިއްޔާ ވެސް ހަމައެއް ނުޖެހޭ. އެހެންވީމާ، އެތައް ކަންތައްތަކެއް އެބަހުރި ބަދަލުގެންނަންޖެހޭ. އެހެންވީމާ، ހަމަ ތަންކޮޅެއް ބޮޑު، އިޞްލާޙު ގެނައުމުގެ ތަންކޮޅެއް ފުޅާ ދާއިރާގައި މަސައްކަތެއް މި ބިލަށް ކުރަން އެބަޖެހޭ. މިހާރު މިއޮތް އޮނިގަނޑުގެ ތެރެއަށް ފައްތާލަން އަޅުގަނޑުމެން މަސައްކަތްކުރާ ކުރުމުގައި އަޅުގަނޑުމެން ބޭނުން ނޫން ނަތީޖާތަކެއް ނުކުންނަ ގޮތް އެބަ ދިމާވޭ. ޝުކުރިއްޔާ. 
ރިޔާސަތުން ވާހަކަދެއްކެވުން:

އާދެ، އެހެންވީމާ، ސަމީރު އެ ވިދާޅުވި ވާހަކަ އާއި މުޙައްމަދު ޙުސައިން އެ ވިދާޅުވި ވާހަކައިގެ އަލީގައި އަޅުގަނޑުމެން މިހާރު މަސައްކަތެއް ކޮށްލަންވީ ނޫންތޯ ޑްރާފްޓެއް. މަޚްލޫފު، އަޙްމަދު ޢަބްދުﷲ. ސޮރީ.

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު މީގައި ހަމަ އެއްގޮތަކަށްވެސް ޕާޓީ އެއް ވަކި އެމް.ޑީ.ޕީ އެއް ޑީ.އާރު.ޕީ އެއް ނޫން އަޅުގަނޑު މި ކިޔަނީކީ. އަޅުގަނޑަށް ވަރަށް ރަނގަޅު އެ ގޮތަށް ސިފަ ނުކުރެއްވިއްޔާ. އަދި މަޚްލޫފަށް އަޅުގަނޑު ހަމަ ދަންނަވާލަން. އަޅުގަނޑު ހަމަ އެކަހަލަ ވިސްނުމެއްގައެއް ނޫނޭ މި ވާހަކަ މި ދައްކަނީކީ. މި ބިލުގެ މައްސަލައިގައި އަޅުގަނޑުމެން ރައްޔިތުންގެ މަޖިލީހުން ޤާނޫނެއް ހައްދާލާ ވަކި މީހަކަށްޓަކައި ޤާނޫނެއް ފާސްކޮށް ނޫނީ ޤާނޫނަށް އިޞްލާޙު ގެނެސް ހެދުމަކީ އެއީ އަޅުގަނޑު ޤަބޫލުކުރާ ހަމަ އެއް ނޫން ކަމަށް ވާތީ، އަޅުގަނޑު އެ ވާހަކަ މި ދައްކަނީ. އެއްގޮތަކަށް ވެސް އެމް.ޑީ.ޕީ ރުހޭ ޑީ.އާރު.ޕީ ރުހޭ. އެ އެއް ނޫން. އެއީ އަޅުގަނޑުމެންގެ މިހާރުގެ ސިޔާސީ މަސްރަޙު އޮންނަ ގޮތުން ރުހުމާއި ނުރުހުން އަޅުގަނޑުމެން ޖެހޭނީ އެއް ފަރާތް ކޮށްލަން. ކޮށްލާފައި އަޅުގަނޑުމެން މި ކުރާ މަސައްކަތަކީ ޤައުމީ މަސައްކަތެއް ކަމުގައި ބަލައިގެން އެ މަސައްކަތުގައި އަޅުގަނޑުމެން ޝާމިލުވެ ރައްޔިތުންނަށް އަޅުގަނޑުމެން ޤާނޫނު ހަދައިދޭންޖެހޭނީ. ރައްޔިތަކަށް ނޫން އިނގޭތޯ. އެއީ އަޅުގަނޑު މި ދަންނަވާ އެއްޗަކީ. އެއްގޮތަކަށް ވެސް އޮޅުވާނުލައްވާތި. އަޅުގަނޑުމެން ޤާނޫނު ހަދަންޖެހޭނީ ރައްޔިތުންނަށް، ރައްޔިތަކަށް ނޫން. ދެންމެ އަޅުގަނޑުމެން އިޝާރާތްކުރި މައްސަލަތަކާ ގުޅިގެން އޭގެ ސަބަބުން ގެއްލުން ވެގެން ދިޔަ އެތައް ބައެއްގެ މަތިން އަޅުގަނޑުމެން ހަނދާން ނައްތާލާފައި ހަމަ އަވަސް އަރުވާލާފައި އެންމެ ސަބަބަކަށްޓަކައި ބަދަލެއް ގެނެސް މި ކަންތައްތައް ކުރީމަ އަޅުގަނޑު ދަންނަވާނީ ހަމަ ދެންމެ މުޙައްމަދު ޙުސައިން ވެސް އެ ފާހަގަކުރެއްވި ފަދައިން އެއީ އަޅުގަނޑުމެން މި ކުރާ މަސައްކަތުގެ އެންމެ ރަނގަޅު ނަތީޖާ ހާސިލުކުރެވުނު ކަމަކަށް ނުވާނެ. އެއަށްވުރެ މާ ފުޅާ ދާއިރާއެއްގައި މާ ބޮޑެތި ބަދަލުތަކެއް ގެންނަންޖެހޭ ކަމަށް އަޅުގަނޑު ޤަބޫލުކުރަނީ. އެހެންވީމާ، މުޙައްމަދު ޙުސައިން އެ ވިދާޅުވި ވާހަކަ އަށް އަޅުގަނޑު އިހުތިރާމާއި ތާއީދު ވެސް ކުރަމުން އަޅުގަނޑު އެކަން ހަމަ ސާފުކޮށްލަދިނުމުގެ ގޮތުން ފުރުޞަތަކަށް އެދުނީ. ޝުކުރިއްޔާ. 

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

އާދެ، އަޅުގަނޑު ހަމަ މިހާރު މިހިރީ މި މައްސަލަ އަވަސްކުރުމަށް ހިފާފައި. އަޅުގަނޑު މިހާރު މިއާ ދޭތެރޭގައި ވިސްނާފައި، މިއަށް އިޞްލާޙަކާ އެއްޗެހި ވެސް ތައްޔާރުކޮށްލައިފިން. އެހެންވީމާ، އަޅުގަނޑު މި އިޞްލާޙު ހުށަހެޅިޔަސް މައްސަލަ އެއް ނެތްތޯ؟ އާދެ، 24 ވަނަ މާއްދާ. ޝަރަފުވެރިކަމާ އެކު ވަކިވުމުން ދެވޭ އިމްތިޔާޒުތަކާއި އިނާޔަތް. ހ- މި ޤާނޫނުގެ 23 ވަނަ މާއްދާގެ (ނ) ގައި އެ ގޮތަށް އޮތް ނަމަވެސް އެ މާއްދާ (ށ)ގެ ދަށުން ސުޕްރީމް ކޯޓުގެ ފަނޑިޔާރުކަމުން ވަކިވާ މީހަކު އެހެން ކޯޓެއްގެ ފަނޑިޔާރުކަން ބޭނުން ނުވާ ނަމަ، އެ މީހަކީ ޝަރަފުވެރިކަމާ ޢިއްޒަތާ އެކު ސުޕްރީމް ކޯޓުގެ ފަނޑިޔާރުކަމުން ވަކިވާ މީހެކެވެ. (ށ) މި މާއްދާގެ (ހ) ގެ ދަށުން ޝަރަފުވެރިކަމާ ޢިއްޒަތާ އެކު ސުޕްރީމް ކޯޓުގެ ފަނޑިޔާރުކަމުގެ މަޤާމުން ވަކިވާ ކޮންމެ މީހަކަށް އަންނަނިވި ޚާއްޞަ އިނާޔަތްތަކާއި ޢިއްޒަތްތައް އެ މީހެއްގެ އުމުރު ދުވަހަށް ދައުލަތުން އެ މީހަކަށް ދޭންވާނެ އެވެ. 1- އެ މީހަކާ މުޚާތަބުކުރުމުގައި އެ މީހެއްގެ ނަމުގެ ކުރިއަށް ފަނޑިޔާރު ރިޓަޔަރޑުގެ ލަޤަބު ބޭނުންކުރުން. 2- އެ މީހަކަށް ލިބެމުން ދިޔަ މުސާރަ އާއި އެ މީހަކަށް ލިބެމުން ދިޔަ ލިވިން އެލަވަންސާ އެއްވަރުގެ މާލީ އިނާޔަތެއް ކޮންމެ މަހަކު ވެސް ސުޕްރީމް ކޯޓުން އެ މީހަކަށް ދިނުން. 3- އެ މީހަކަށް ލިބެމުން ދިޔަ ލިވިން އެލަވަންސްއާ އެއްވަރުގެ ލިވިން އެލަވަންސެއް ކޮންމެ މަހަކު ސުޕްރީމް ކޯޓުން އެ މީހަކަށް ދިނުން. 4- އެ މީހަކާއި އެ މީހެއްގެ އަނބި، ފިރިމީހާ އާއި 18 އަހަރު ނުފުރޭ ދަރިންނާއި ޚާއްޞަ އެހީއަށް ބޭނުންވާ ދަރިންނަށް ރާއްޖެ އާއި ސާކުގެ ޤައުމުތަކާއި  އާޝިޔާން ޤައުމުތަކުން ބޭސްފަރުވާގެ ޚިދުމަތް ލިބުން. 5- ސުޕްރީމް ކޯޓުގެ ފަނޑިޔާރަކަށް ލިބޭ ސަލާމަތީ ރައްކާތެރިކަމާއި ހިމާޔަތާއި އިނާޔަތްތައް ލިބުން. 6- ސުޕްރީމް ކޯޓުގެ ފަނޑިޔާރުންނަށް ލިބޭ ޓްރާންސްޕޯޓުގެ ޚިދުމަތް އެ ފަނޑިޔާރަކަށް ލިބުން. މި މާއްދާގައި ބަޔާންކުރެވިފައި ވާ ކަންކަމުގެ އިތުރުން ވެސް މުސްކުޅިކުރާ  ފަނޑިޔާރުންނަށް ދިނުމަށް ޤާނޫނުގައި ނުވަތަ ޖުޑީޝަލް ސަރވިސް ކޮމިޝަނުން ހުށަހަޅާ ޚާއްޞަ އިނާޔަތްތަކާއި އިމްތިޔާޒުތައް އެ މީހަކު ނިސްބަތްވާ ދާއިރާއަކުން މި މާއްދާގެ (ށ)އާ ތަޢާރުޟުނުވާނޭ ގޮތެއްގެ މަތިން ލިބިދިނުމަށް މި މާއްދާ ހުރަހެއް ނާޅައޭ. ޝުކުރިއްޔާ. 

ރިޔާސަތުން ވާހަކަދެއްކެވުން:

އަޅުގަނޑަށް އެ ހުށަހެޅުއްވި ހުށަހެޅުމަށް ތާއީދެއް ނުކުރެވޭ. އެއީ ޤާނޫނުން ސުޕްރީމް ކޯޓުގެ ފަނޑިޔާރުންނަށް ލިބިގެންވާ މުސާރަ އާއި އިނާޔަތަށް ވުރެ މަތީ މުސާރަ އާއި މަތީ އިނާޔަތްތަކަށް ވުރެ ޖުމްލަ ލިބޭ ހުރިހާ ޕެކެޖު މާ ބޮޑު ކަމަށް އަޅުގަނޑަށް ފާހަގަކުރެވޭ. ދެން ދެންމެ މުޙައްމަދު ޙުސައިން ވިދާޅުވި ފަދައިން މި ޤާނޫނަކީ މިއީ ވަރަށް ޓެކްނިކަލް ޤާނޫނެއް. އަޅުގަނޑުމެން މިތާ ތިބެގެން ހަމަ މީގެ އަކުރުން އަކުރަށް ފިއްޔަކަށް މިހެން ބަދަލެއް ގެނެސްގެން ދެން ދިމާވާނެ މައްސަލަތައް އަޅުގަނޑަށް ހީވަނީ މާ ބޮޑު ވާނެ ހެން. އެހެންވީމާ، އަޅުގަނޑު ހުށަހަޅަން ފަނޑިޔާރުންގެ ޤާނޫނު އަޅުގަނޑުމެން ކޮމިޓީން މަސައްކަތްކުރެއްވި އިރު ސަބް ކޮމިޓީއަކުން ވަރަށް ބުރަ މަސައްކަތްތަކެއް ކޮށްގެން ވަރަށް ޓެކްނިކަލް، ވަރަށް ޓެކްނިކަލް މަސައްކަތްތައް ކުރެއްވި ބޭފުޅުން ކޮޅެއް އަޅުގަނޑުމެން ކޮމިޓީގައި އެބަ އުޅުއްވާ. އެއީ ހަމަ ކުރީގައި ވެސް މި މަސައްކަތްކުރެއްވި ބޭފުޅުން. އެހެންވީމާ، އަޅުގަނޑު ހުށަހަޅަން ރޮޒައިނާ އާއި ޙަމްޒާ އާއި ނަޝީދާ 3 ބޭފުޅުން ވެގެން އަލުން ސަބް ކޮމިޓީން ނިންމަވައިގެން އަޅުގަނޑުމެން ކޮމިޓީ އަށް ހުށަހަޅުއްވަން. އަޅުގަނޑަށް ޔަޤީން އެ 3 ބޭފުޅުން ނިންމެވީމަ އޭތި އޮންނާނީ ޕާޓީތަކުން ވެސް އެޕްރޫވްވެފައި، އެހެން ހުރިހާ ކަމެއް ވެސް ނިމިފައި. އޭރުން ހަމަ އަޅުގަނޑުމެން ކޮމިޓީން އޮންނާނީ ނިމިފައި. އޭރުން ޓެކްނިކަލީ ވެސް މީގައި ދިމާވާނެ މައްސަލަތަކާ ހުރިހާ ކަމެއް އޮންނާނީ ހައްލުވެފައި. އެހެންވީމާ، އެ ގޮތަށް އަޅުގަނޑު ހުށަހަޅަން. 

ރިޔާސަތުން ވާހަކަދެއްކެވުން:

އާދެ، ދެންމެއަކު މަޚްލޫފު ހުށަހެޅުއްވި އިޞްލާޙާ ގުޅޭ ގޮތުން އަޅުގަނޑު ވެސް ކުޑަ އެއްޗެއް ދަންނަވާލަން ބޭނުން. މި އިޞްލާޙުގެ ދެ ވަނަ 24 ވަނަ މާއްދާގެ (ށ) ގެ 2 ގައި މިއިން ގޮތުން އެ މީހަކަށް ލިބެމުން ދިޔަ މުސާރަ އާއި އެ މީހަކަށް ލިބެމުން ދިޔަ ލިވިން އެލަވަންސްއާ އެއްވަރުގެ މާލީ އިނާޔަތެއް ކޮންމެ މަހަކު ވެސް ސުޕްރީމް ކޯޓުން އެ މީހަކަށް ދިނުން. މީގެ މާނަ އަކީ ސުޕްރީމް ކޯޓުގެ ފަނޑިޔާރަކަށް ލިބޭ ހުރިހާ އެއްޗެއް ވެސް ލިބޭނޭ. އެހެންވީމާ، ސުޕްރީމް ކޯޓުގެ ފަނޑިޔާރު އެއީ މަސައްކަތްކުރާ މީހެއް. ރިޓަޔާރޑް ފަނޑިޔާރަކީ އެއްވެސް ކަމެއް ކުރާ މީހެއް ނޫން. އެހެންވީމާ، އަޅުގަނޑަށް ވެސް މީތި ކުޑަކޮށް ބަލައިލަން ދަތި ގޮތަކަށް މި އުޅެނީ. އެހެންވީމާ، އަޅުގަނޑުމެން ހަމަ އިތުރު މަސައްކަތަކާ އެއްކޮށް މި އިޞްލާޙުތައް ކުރިއަށް ގެންދެވޭތޯ އަޅުގަނޑުމެން ބަލާނަން. ޢަބްދުއްރަޙީމް. 

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ވެސް ދަންނަވާލަން ބޭނުންވަނީ އަޅުގަނޑުމެން މި ތާނގައި މިހެން ތިބެގެން ކިތަންމެ ވަރަކަށް ވާހަކަދެއްކިޔަސް މިއަކަށް ނިމުމެއް ނާންނާނޭ. މީތި އަވަހަށް ނިމޭނީ އަޅުގަނޑުމެންގެ ވިސްނުން އެއްގޮތް ކޮށްލައިގެން އެއް ތަނެއްގައި ބަޔަކު ތިބެގެން މިކަން ނިންމަން ހިފައިގެންނޭ. އެހެން ނޫނިއްޔާ މިހާ އަވަހަށް ނިމިދާނެ ކަމަކަށް އަޅުގަނޑަށް ޤަބޫލެއް ނުކުރެވޭ. މި އަވަސްކުރުމަށް އަޅުގަނޑުމެން ބޭނުންވާ ކަމަށް ވަންޏާ އަޅުގަނޑަށް ހީވަނީ އަޅުގަނޑުމެން ހަދަންވީ ގޮތަކީ، ހަމަ ދެންމެގައި އިލިޔާސް އެ ވިދާޅުވި ކަހަލަ ގޮތަކަށް މައި ދެ ޕާޓީ އާއި އަދި ޤާނޫނީ ބޭފުޅަކު ވެސް އެކުލެވޭ ގޮތަށް މީތި، އެހެން މި ދަންނަވާލަންޖެހުނީ އަޅުގަނޑުމެން ހަމަ މި ކަމަށްޓަކައި ބައްދަލުވުންތައް ބާއްވާތާ އެތައް ދުވަހެއް ވެއްޖެ. އެކަމަކު ކޮންމެ ދުވަހަކު ވެސް މިތާ ތިބެގެން ތަފާތު ގިނަ ވާހަކަތައް ދައްކާފައި ދާން މި ޖެހެނީ. އަޅުގަނޑަކީ މިއީ އިޞްލާޙު ހުށަހެޅި މީހެއްގެ ހައިސިއްޔަތުން އަޅުގަނޑު ވެސް ބޭނުން މި ވީހާވެސް އަވަހަކަށް ނިމެން. އެކަމަކު ނިމޭނީ އަޅުގަނޑަށް ހީވަނީ އަޅުގަނޑުމެންގެ ތެރޭގައި ވިސްނުން އެއް ގޮތް ކޮށްގެންހެން. އެހެންނޫނިއްޔާ ނިމިދާނެ ކަމަކަށް އަޅުގަނޑަށް ނުފެނޭ. ދެންމެގައި އެ ހުށަހެޅުއްވި އިޞްލާޙަށް އަޅުގަނޑު ހަމަ ވަރަށް ތާއީދުކުރަން ބޭނުން. އެކަމަކު ވެސް ހަމަ ދަންނަވާލަން ޖެހެނީ އަޅުގަނޑު ވެސް ހަމަ އެންމެ ހިތް ޤަބޫލުކުރާ ގޮތަކަށެއް ނޫނޭ އެ އިޞްލާޙު އެ އޮތީކީ. ދެން މީގައި ވަކި ފަރާތަކަށް ދެރަވާ ގޮތަކަށް ނޫނީ ވަކި ފަރާތަކަށް މޮޅުވާ ގޮތަކަށް ވާހަކަދެއްކުން އެއީ ވަރަށް އުނދަގޫކަމަކަށް ވާނީ. ޙަޤީޤަތުގެ މައްޗަށް ހެން ހީވަނީ ވާހަކަދައްކަންވާނީ. އަޅުގަނޑަށް ހަމަ ޤަބޫލެއް ނުކުރެވޭ ދެންމެ މުޤައްރިރު ވެސް އެ ވިދާޅުވި ފަދައިން މިހާރު ހަމަ މަސައްކަތުގައި ހުންނެވި ބޭފުޅަކާ ހަމަ އެއްވަރަށް ހުރިހާ ކަމެއް މަސައްކަތުގައި ނޫޅުއްވާ ބޭފުޅަކަށް ލިބުން އެއީކީ އަޅުގަނޑުމެންނަށް ރަނގަޅަށް ކުރެވޭ ކަމެއް ކަމަކަށް އަޅުގަނޑަށް ޤަބޫލެއް ނުކުރެވޭ. އެހެންނަމަވެސް އަޅުގަނޑަކީ އިނާޔަތް ދިނުމަށް ހަމަ ވަރަށް ބޮޑަށް ތާއީދުކުރާ މީހަކަށް ވާތީ، އަޅުގަނޑު މި ހުށަހަޅާފައި މި އޮތީ. އިނގޭތޯ. އެހެންވީމާ، އަޅުގަނޑު ވެސް ބޭނުންވަނީ މި މަސައްކަތް އަވަސްކޮށްލުމަށްޓަކައި ދެންމެގައި މަޚްލޫފު ހުށަހެޅުއްވި އިޞްލާޙާއި އަދި އަޅުގަނޑު ހުށަހަޅާފައި މިއޮތް އިޞްލާޙާ އެކީގައި މި ދެންނެވި ކަހަލަ ބޭފުޅުންކޮޅެއް، ފަންނީ ބޭފުޅުން ކޮޅަކާ ހަވާލުކޮށްލައިގެން ނިންމާލުން އެއީ މުހިއްމުކަމެކޭ. އެހެންނޫނީ މީގައި ފުށުއެރުންތަކެއް ދިމާވެދާނެ. ފަނޑިޔާރުންގެ ޤާނޫނާއި އަޅުގަނޑުމެން ފާސްކުރާ އިޞްލާޙާ ތަޢާރުޟުވާ ގޮތެއް ވެސް ވުން ހަމަ ގާތުގައި އޮތީ. ދެންމެގައި މުޙުސިނު ވެސް ފާހަގަކުރައްވައިފި ވަރަށް މުހިއްމު ނުކުތާތަކެއް. އެހެންވީމާ، އެކަންކަމަށް ވިސްނާއިރު އަޅުގަނޑަށް ހީވަނީ އަޅުގަނޑުމެން މިތާނގައި މާ ގިނަ ވާހަކަތަކެއް ނުދައްކާ، ވީހާ ވެސް އަވަހަކަށް ކުރުކޮށްލައިގެން ކުޑަ ކޮމިޓީއަކާ ހަވާލުކޮށްލައިގެން ހަމަ މާދަމާ ނިންމާފައި އަނެއް ދުވަހު ވެސް އަޅުގަނޑުމެންނަށް އެކަން ކުރެވިދާނެ. އެއީ ވެސް އަޅުގަނޑުގެ ވިސްނުމެއް. އެހެންވީމާ، އެ ވާހަކަ ދަންނަވާލީ ހަމަ. 

ރިޔާސަތުން ވާހަކަދެއްކެވުން:

އާދެ، އަޅުގަނޑަށް އެބަ އަޑުއިވޭ ސަބް ކޮމިޓީއަކަށް ފޮނުވާ ވާހަކަ. އަދި މިތާނގައި ނެތް ބޭފުޅުންގެ ނަންތައް ވެސް އެބަ ކިޔޭ. އަޅުގަނޑު ވަރަށް ބޮޑަށް އެދެން ސަބް ކޮމިޓީއަކަށް ފޮނުވާއިރުގައި ވެސް މިތަނުގައި ތިއްބެވި ބޭފުޅުންގެ ނަންފުޅުތަކެއް ހުށަހެޅުއްވުމަށް. އޭރުން ދެއްތޯ ތަނާޒުލުވުމުގެ ފުރުޞަތު ވެސް އަދި ކޮމިޓީއަކަށް މަސައްކަތްކުރައްވަން ބޭނުންފުޅުވާކަން ވެސް އެނގޭނީ. އަޅުގަނޑުމެންނަށް މަސައްކަތްކުރެވޭނީ އެގޮތަށް. އަޅުގަނޑު ރޮޒައިނާ އަށް ފުރުޞަތު އަރުވާނަން.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

ފުރަތަމަ ކަމަކަށް ވެސް އަޅުގަނޑު ވަރަށް ބޮޑަށް ޝުކުރުއަދާކުރަން، އިލިޔާސް އަޅުގަނޑުގެ ނަން ހުށަހެޅުއްވީތީވެ. އެހެންނަމަވެސް އަޅުގަނޑު ތި ކޮމިޓީގައި، ތި ސަބް ކޮމިޓީގައި އިންނަން ބޭނުން ނުވާ ވާހަކަ ދަންނަވާލަން. ދެން ދެ ވަނަ ކަމަކަށް މަޚްލޫފު ހުށަހެޅުއްވި އިޞްލާޙުގައި އަޅުގަނޑަށް ހީވަނީ ރަނގަޅު ކޮށްލަންޖެހޭ ބައެއް ކަންތައްތައް އެބަހުރިހެން. އެއީ ކުރީގެ ރައީސްކަން ކޮށްފައިވާ ބޭފުޅެކޭ ވެސް އަޅުގަނޑުމެންނަށް މިހާރު ހުރި ރައީސުލްޖުމްހޫރިއްޔާ އަށް ދޭ މުސާރައާ އެއްޗެހި، އިނާޔަތްތަކާ އެއްޗިއްސެއް ނުދެން. ދެން އޭގައި ރަނގަޅުކޮށްލަންޖެހޭ ބައެއް ކަންތައްތައް އެބަހުރި. އެހެންވީމާ، އެއީ އެގޮތަށް ވިސްނަވާފައި ހަމަ އަޅުގަނޑު ވެސް އިލިޔާސްގެ ހުށަހެޅުމަށް ތާއީދުކޮށްލަން ސަބް ކޮމިޓީއަކަށް ގެންގޮސްގެން މި މަސައްކަތްކުރަން. އެކަމަކު އަޅުގަނޑު އެ ކޮމިޓީ އަށް މިފަހަރު ދެވެން ނެތް ވާހަކަ ހިތާމަޔާ އެއްކޮށް ދަންނަވާލަން. 

ރިޔާސަތުން ވާހަކަދެއްކެވުން:

އާދެ، އަފްރާޝީމަށް އަޅުގަނޑު ފުރުޞަތު އަރުވާނީ ކޮމިޓީގެ މެންބަރުންނަށް ފުރުޞަތު އަރުވާފައި. އަފްރާޝީމަށް، ކޮމިޓީގައި ހިމެނިވަޑައިގަންނަވާ ބޭފުޅެއް ނޫން އަފްރާޝީމަކީ. އަޅުގަނޑު އަފްރާޝީމަށް ފުރުޞަތު އަރުވާނީ ކޮމިޓީގައި ހިމެނިވަޑައިގަންނަވާ ބޭފުޅުންނަށް ފުރުޞަތު އަރުވާފައި. މަޚްލޫފު. 

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފް ވާހަކަދެއްކެވުން:

އާދެ، ޝުކުރިއްޔާ. މިހާރު އަޅުގަނޑު މި ހުށަހަޅާލި އިޞްލާޙަކީ ވަރަށް ވަރުގަދަ އިޞްލާޙެއް އިނގޭތޯ. މީގެ ބޭނުމަކީ ސީދާ އެމް.ޑީ.ޕީގެ މެންބަރުން މި ތިއްބެވީ ވަރަށް ބޮޑަށް ޒާތީ ގޮތުން އެކަހަލަ ވިސްނުމެއް ކަމަށް އަޅުގަނޑު ޤަބޫލުކުރާތީ، ޙަޤީޤަތުގައި ވެސް އެހާ ބޮޑުކޮށް އަޅުގަނޑު މި ހުށަހެޅީ. އެއީ މިހާރު އެ ހިސާބުން ފަށައިގެން، އެހެންނޫނިއްޔާ އަސްލު އަޅުގަނޑު އިންނަން ބޭނުންވާ ވަރުން މީތި ފަށައިފި ކަމަށް ވާ ނަމަ، ޔަޤީން ކޮށަމުންކޮށަމުން ގޮސް އެއްވެސް އެއްޗަކަށް ނުވާނެ. އެހެންވީމާ، މި ހިސާބުން އަޅުގަނޑު މި ފެށީ. އަޅުގަނޑަށް ޔަޤީން މީތި ކޮށާ ނިމޭ އިރުގައި ހަމަ ރަނގަޅު ހިސާބަކަށް އަންނާނެ ކަމަށް. ޝުކުރިއްޔާ. 

އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ދަންނަވާލަން ބޭނުންވަނީ އެމް.ޑީ.ޕީގެ މެންބަރުންނަށް ހަދިޔާ އެއް ގޮތުގައި ނުޙައްޤު އެއްޗެހިތަކެއް މީހަކަށް ދޭކަށް މިތަނަކުން ބޭނުމެއް ނޫން، ފުރަތަމަ ކަމަކީ. ދެން ކޮށާމަށާ އެއްޗެއް މަށާކޮށާ ހަދާ ގޮތަކަށް ހަދަންވީ. ދެން އަޅުގަނޑުމެން މަސައްކަތްކުރަމުން މި ދަނީ އިންސާފުވެރިކަމާ އެއްކޮށް ރައްޔިތުންގެ ވިސްނުމުގައި ހުރި މަސައްކަތްތަކަށް އެއްޗެއް ދެވޭތޯ. ޙައްޤު ނޫން އެއްޗެހިތަކެއް މިތަނުން ދޭކަށް ރައްޔިތުންގެ މަޖިލީހުގެ މެޖޯރިޓީ އެއް ނޫނީ ރައްޔިތުން މަޖިލީހުގެ އަޣުލަބިއްޔަތެއްގެ ބޭނުން ހިފައިގެން ނުޙައްޤުން ކަންތައްތަކެއް ކުރުމަކީ އެއީ އަޅުގަނޑު ޤަބޫލުކުރާ ކަމެއް ނޫން. ފުރަތަމަ ހަމަ ރެކޯޑަށްޓަކައި އަޅުގަނޑު ހަމަ އެ ވާހަކަ ދަންނަވާލީ. އަޅުގަނޑު ހަމަ ދަންނަވާލަން ބޭނުން ވަނީ އިލިޔާސް ލަބީބު ވެސް އެ ހުށަހެޅުއްވި ފަދައިން އަޅުގަނޑުމެންނަށް މި މަސައްކަތް އަވަސްކުރުމަށްޓަކައި ސަބް ކޮމިޓީއަކަށް ގެންގޮސްގެން މަސައްކަތްކޮށްފިއްޔާ ހަމަ ވަރަށް ބޮޑުތަން އަވަސްކޮށްލެވިދާނެ. އެއީ އަޅުގަނޑުމެން ފަނޑިޔާރުންގެ ބިލު ވެސް ހަމަ އެ ރޫޙުގައި އަވަހަށް ކޮށްލީ. ދެން ރޮޒައިނާ ކޮންމެވެސް ސަބަބަކާ ހެދި މިފަހަރު އެ ކޮމިޓީގައި ހިމެނިވަޑައިގަންނަވަން ބޭނުންފުޅު ނުވީމާ، އަޅުގަނޑަށް ހީވަނީ ބިލު ހުށަހެޅުއްވި ފަރާތް، ޢަބްދުއްރަޙީމް އަޅުގަނޑުމެންނަށް ހިމަނާލެވިދާނެ. ހިމަނާލައިގެން އަޅުގަނޑުމެންނަށް މިހާރު ދެ ޕާޓީން ދެ މީހުންނާއި މި ވަގުތު މި ކޮމިޓީގައި ހުންނެވި އިންޑިޕެންޑެންޓު ބޭފުޅަކީ ނަޝީދު ކަމަށް ވާތީ ނަޝީދު ހިމަނާލުން ނަޝީދު ބޭނުންފުޅުވާ ކަމަށް ވަންޏާ. އެހެންނޫނީ ދެން އަޅުގަނޑުމެންނަށް އެހެން ގޮތަކަށް އެ މަސައްކަތްކުރެވިދާނެ. އެހެންވީމާ، އަޅުގަނޑަށް ފެންނަނީ މިތާނގައި ތިބެގެން އަޅުގަނޑުމެން އެއް ބަޔަކު އަނެއް ބަޔަކަށް، މިދެންނެވި ވާހަކަ، އެއް ބަޔަކު އެއްޗެހިތަކެއް ހަދިޔާކުރަން. އަނެއް ބަޔަކު އެ އެއްޗެހިތަކެއް ހަދިޔާކުރިޔަ ނުދިނުމުގެ ވިސްނުމެއްގައި ވާހަކަދައްކަން ހަދައިގެން ވަގުތު ދުއްވާލުމަށްވުރެ ރަނގަޅުވާނީ މި ދެންނެވި ގޮތަށް އެ މަސައްކަތްކޮށްގެން އޭގެ ނަތީޖާ ނެރެވޭ ގޮތަކަށް ބެލިއްޔާ ކަންނޭނގެ. އެހެންވީމާ، އަޅުގަނޑު އެދެން އެ ކުޑަ ކޮމިޓީއަކަށް ދެވޭނެ ގޮތަކަށް ވިސްނުން ބަހައްޓައިގެން އެކަން ކޮށްލަން. ޝުކުރިއްޔާ. 

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އާދެ، އަޅުގަނޑު ހަމަ މަސައްކަތް އަވަސްކުރަން ވެގެން އަނެއްކާވެސް ގޮތްތަކެއް ހުށަހަޅަން ވެގެން މި އުޅެނީ. ދެންމެގައި އަޙްމަދު ޢަބްދުﷲ ވިދާޅުވިހެން ކުޑަ ކޮމިޓީއަކަށް ގެންދިޔުމުގެ ކަންތައް. އަޅުގަނޑު ހިތައް އަރަނީ މިފަހަރު ނަންތަކެއް ހުށަހަޅާލާނީއޭ. އަޅުގަނޑު ހުށަހަޅަން ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރާއި ކަނޑިތީމު ދާއިރާގެ ޢިއްޒަތްތެރި މެންބަރު މުޙައްމަދު ޙުސެއިނާ. ދެން އަޅުގަނޑު އަމިއްލަ އަށް މިފަހަރު ހުށަހަޅާލާނީ މި އިޞްލާޙު ހުށަހެޅި މީހެއްގެ ހައިސިއްޔަތުން އަޅުގަނޑުގެ ނަން. އެހެންވީމާ، ކުޑަ ކޮމިޓީއަކަށް ގެންގޮސްގެން ވީހާވެސް އަވަހަކަށް މަސައްކަތް ނިންމާލަން އަޅުގަނޑު ހުށަހަޅަން. 

ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:

އާދެ، ޝުކުރިއްޔާ. ޢަބްދުއްރަޙީމުގެ އެ ހުށަހެޅުމަށް އަޅުގަނޑު ތާއީދުކުރަން. އަދި އަޅުގަނޑު އެއަށް އިތުރުކޮށްލަން ބޭނުންވަނީ މާދަމާގެ 9:30 ގައި ބައްދަލުވުމެއް ބާއްވާފައި މާދަމާ މިކަންކަން ނިންމާފައި އަނެއް ދުވަހު މި ކޮމިޓީ ނުވަތަ މާދަމާ ހަވީރު އޮންނަ ކޮމިޓީ އަށް އެ މައްސަލަ ގެނައުމަށް. އެ ވަރަށް އަޅުގަނޑާ އެކު މަސައްކަތްކުރެވޭ ކަމަށް ވަންޏާ އަޅުގަނޑު އެ ކޮމިޓީގައި އިންނާނަން. ޝުކުރިއްޔާ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ހަމަ ޢަބްދުއްރަޙީމުގެ ކޮމިޓީއަށް ތާއީދުކޮށްލަން. އަދި ސަމީރު އެހާ ޖޯޝުގައި މިވާހަކަދެއްކެވީތީ ޝުކުރު ވެސް އަދާކޮށްލަން. 

ރިޔާސަތުން ވާހަކަދެއްކެވުން:

އާދެ، އެހެންވީމަ، މި ކޮމިޓީގައި މި ހިމެނިވަޑައިގަންނަވަނީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ، ކަނޑިތީމު ދާއިރާގެ މެންބަރު މުޙައްމަދު ޙުސައިން ދިއްދޫ ދާއިރާގެ މެންބަރު އަޙްމަދު ސަމީރު. އެހެންވީމާ، މި ކޮމިޓީ މި ގޮތަށް ފާސްވީ. އެހެންވީމާ، 9:30 ގައި މާދަމާ މި ކޮމިޓީގެ ބައްދަލުވުމެއް ކުރިއަށް ގެންދެވުމަށް އަޅުގަނޑު ދަންނަވަން. ދެން އަޅުގަނޑު ކޮމިޓީގެ އެއްވެސް ބޭފުޅަކު ފުރުޞަތު ބޭނުންފުޅުތޯ. މަޚްލޫފު. 

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

އާދެ، އަޅުގަނޑު ހަމަ ދިއްދޫ ދާއިރާގެ ޢިއްޒަތްތެރި މެންބަރު އަޙްމަދު ސަމީރު އެހާ ޖޯޝާއި ފޯރީގައި މި މަސައްކަތް ކުރިއަށް ގެންދިޔުމަށް ތައްޔާރަށް އަތުކުރި އޮޅާލައްވައިގެން ހުންނެވީތީ އަޅުގަނޑު ހަމަ ރައްޔިތުން މަޖިލީހުގެ މެންބަރެއްގެ ހައިސިއްޔަތުން ޝުކުރު އަދާކޮށްލަން އަޅުގަނޑު ބޭނުންވަނީ އިނގޭތޯ. 

ރިޔާސަތުން ވާހަކަދެއްކެވުން:

އެހެންވީމާ، އަޅުގަނޑަށް ޤަބޫލުކުރެވޭ ގޮތުގައި މާދަމާ އަޅުގަނޑުމެންނަށް މި ބިލުގެ މަސައްކަތް ނިންމާލެވޭނެ ކަމަށް އަޅުގަނޑު ޤަބޫލުކުރަން. އެހެންވީމާ، އަފްރާޝީމް އަޅުގަނޑު ކޮމިޓީގެ ބައްދަލުވުން ނިންމާލުމުގެ ކުރިން ފުރުޞަތަކަށް އެދިވަޑައިގެންފައި ވާތީ، ހަމަ ވަރަށް ކުޑަކުޑަކޮށް އެއްޗެއް ވިދާޅުވެ ދެއްވުން އެދެން. 

އުނގޫފާރު ދާއިރާގެ މެންބަރު އަފްރާޝީމް ޢަލީ ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ އިނގޭތޯ މުޤައްރިރު މި ފުރުޞަތު ދެއްވީތީ. އަޅުގަނޑު ޙަޤީޤަތުގައި މަޚްލޫފު އެ ހުށަހެޅުއްވި އިޞްލާޙަށް ތާއީދުކޮށް، އެ އިޞްލާޙު އެހެން ހުށަހަޅަން އަޅުގަނޑަށް ތާއީދުކުރެވޭ ގޮތްތައް ދަންނަވާލާނަން. ފުރަތަމަ ކަމަކީ ބައެއް ބޭފުޅުން ދެން އެއަށް އިޢުތިރާޟުކުރައްވާ ބޭފުޅުން މި ވިދާޅުވަނީ ސުޕްރީމް ކޯޓުގައި މިހާރު އެކްޓިވުކޮށް މަސައްކަތްކުރައްވާ ބޭފުޅަކަށް ނުވަތަ ރައީސުލްޖުމްހޫރިއްޔާ އަކަށް ވެސް މި މުއްދަތު ވަޒީފާ ނިމި އޭގެ އިނާޔަތުގެ ގޮތުގައި ލިބޭ މުސާރަ އަށް ވުރެ ބޮޑު އެއްޗެކޭ އެއީ. ހުންނަ މަސައްކަތްކުރައްވާ ފަނޑިޔާރަކަށް ވުރެއް ވެސް މާ ބޮޑު އެއްޗެކޭ. ޙަޤީޤަތުގައި މިއީ ވަރަށް ޚާއްޞަ ތަފާތު ހާލަތެއް. އަދި ދިވެހިރާއްޖޭގައި މުސްތަޤުބަލުގައި ދެން ނާންނާނެ ހާލަތެއް ކަހަލަ ހާލަތެއް މީ. ފުރަތަމަ ކަމަކީ މުޖްތާޒް އަޅުގަނޑަށް ދެން ޝަރްޢީ ދާއިރާގައި ޖުޑީޝަލް ސަރވިސް ކޮމިޝަނުގައި ވެސް އުޅެވޭތީ، މަޖިލީހާއި ޖުޑީޝަލް ސަރވިސް ކޮމިޝަނާ ދެ ތަނުގައި މި މަސައްކަތް ބޮޑަށް މި ކުރެވެނީ. އެއީ ފަނޑިޔާރުންގެ ކަންތައް މުސާރަ އާއި އިނާޔަތްތައް މި ކަނޑައަޅަނީ ޖުޑީޝަލް ސަރވިސް ކޮމިޝަނުން. ސުޕްރީމް ކޯޓުގެ ކަންތައްތައް މި ނިންމަނީ މި ތަނުން، މަޖިލީހުން. އެހެންވީމާ، މި ދެ ތާނގައި ވެސް އުޅޭ މެންބަރެއްގެ ހައިސިއްޔަތު މި ދަންނަވާލަނީ. މުޖްތާޒުގެ މި ހާލަތަކީ މީ ވަރަށް ތަފާތު ހާލަތެއް. ނަންބަރު އެކެއްގައި މި އޮންނަނީ އެއްގޮތަކަށް ވެސް އެއްވެސް ކަހަލަ ކުށްވެރިވުމެއް ނެތި. ނޫން، ނޫން އަޅުގަނޑު މި ދަންނަވަނީ އިނގޭތޯ. މެންބަރެއްގެ ހައިސިއްޔަތަކުން ނޫން މި ވާހަކަ ދައްކަނީކީ. އަޅގަނޑު ހަމަ އަމިއްލަ މެންބަރުން... 

ރިޔާސަތުން ވާހަކަދެއްކެވުން:

ނޫން. އަޅުގަނޑު ފުރުޞަތު ދިނީ ރައްޔިތުންގެ މަޖިލީހުގެ އުނގޫފާރު ދާއިރާގެ މެންބަރު އަފްރާޝީމް ޢަލީގެ ހައިސިއްޔަތުން. 

އުނގޫފާރު ދާއިރާގެ މެންބަރު އަފްރާޝީމް ޢަލީ ވާހަކަދެއްކެވުން:

ނޫން އަޅުގަނޑަށް ދެ ދާއިރާގެ ކަންތައްތައް އެނގޭ ވާހަކަ ދަންނަވާލީ. ހަމަ މުޖްތާޒު މި ތަނުން މުޖްތާޒަކީ ސުޕްރީމް ކޯޓުގައި، ސުޕްރީމް ކޯޓުގެ ފަނޑިޔާރެއްގެ ގޮތުގައި ހުންނަވަނިކޮށް އެއްވެސް ކަހަލަ ކުށެއް ނެތި ފަނޑިޔާރުކަމުން ދުރުކުރެވުނު މީހެއް. ނަންބަރު ދެއެއް. މުޖްތާޒަށް މިސާލަކަށް މިހާރު އޭނަ ފަނޑިޔާރުންނާ ބެހޭ ޤާނޫނާއި ކޯޓުތަކާ ބެހޭ ޤާނޫނުގެ އަލީގައި އޭނަ މިހާރު ވަޒީފާ ދަށުކޯޓަކަށް ހައިކޯޓަކަށް މަސައްކަތްކުރަން ނުގޮއްސި ކަމުގައި ވަނީ ނަމަ ދެން އޭނަ ރިޓަޔަރ ވެގެން ދާނީ. އެއްވެސް ކަހަލަ އިނާޔަތެއް ނެތި. ތިންވަނަ ކަމަކީ ރިޓަޔަރކުރަން ބަލާއިރު ފަނޑިޔާރުންނާ ބެހޭ ޤާނޫނުގެ އުސޫލުތަކަށް ބަލާއިރު އޭނަ އެއްވެސް ކެޓަގަރީއަކަށް ނުފެތޭ. އެއީ 55 އަހަރު ވެގެން ރިޓަޔަރކުރާ މީހަކަށް މި އޮންނަނީ އިނާޔަތް ދޭ ގޮތަށް. އެހެންކަމަށް ވެއްޖިއްޔާ 55 އަހަރު އޭނަގެ އުމުރުން އަދި ނުވާކަން އަޅުގަނޑުމެންނަށް އެނގޭ. އެހެންކަމަށް ވެއްޖިއްޔާ އެ ކެޓަގަރީ އަށް ވެސް ނުފެތޭ. އެހެންވީމާ، އަޅުގަނޑު ޤަބޫލުކުރާ ގޮތުގައި ވަރަށް ބޮޑު މައްސަލަ އެއް. އެއީ 30 އަހަރު ދުވަހު އަދި އަމުދުން ސުޕްރީމް ކޯޓުގައި އަދި ޖަޖެއްގެ ގޮތުގައި ހުއްޓާ، އޭނަގެ ކުށެއް ނެތި ޤާނޫނުއަސާސީން އޭނަ ވަކިވާނެ އެއްވެސް ކަހަލަ ވަކިވާނެ އެއްވެސް ގޮތަކާ ނުލާ އޭނަ ދުރުކުރެވިފައި ހުރީމަ އޭގެ ބަދަލުގައި އަޅުގަނޑުމެން އޭނަ އަށް ހަމަ ސުޕްރީމް ކޯޓެއްގެ ހަރަކާތްތެރިވާ ފަނޑިޔާރެއްގެ މުސާރަ ކަނޑައެޅުމަކީ މިއީ އެއްގޮތަކަށްވެސް ޢަދުލުން ކަހާލާނެ ކަމެއް ނޫން. ދެން އަނެއްކާ އަޅުގަނޑު މި ދައްކަނީ އެންމެ މީހެއްގެ ވާހަކަ. މިއީ މުޅި ޕެކޭޖަށް އަންނަ މައްސަލަ. ޚާއްޞަ ބިލަކަށް ވާންޖެހޭ. ފާހަގަކޮށްލަން ޖެހޭ އަނެއް ނުކުތާ އަކީ ސުޕްރީމް ކޯޓުން ސީދާ މިތަނަށް ހުށަހަޅާފައި އޮންނަ ގޮތަކީ ވެސް އެއީ ހަމަ ސުޕްރީމް ކޯޓުގެ ފަނޑިޔާރެއްގެ މުސާރަ އޭނަ އަށް ހަމަޖެއްސުން. އެހެން ކަމަށް ވެއްޖިއްޔާ އަޅުގަނޑުމެން އެ މުސާރަ ހަމަޖައްސައިދިނުމަކީ މިއީ އެއްގޮތަކަށް ވެސް އައިބު ކަމެއް ނޫން. ސީދާ ސުޕްރީމް ކޯޓުގެ އުއްތަމަ ފަނޑިޔާރުގެ ލިސްޓުގައި ވެސް އެދިވަޑައިގެންފައި އޮތީ ހަމަ ސީދާ...

ރިޔާސަތުން ވާހަކަދެއްކެވުން:

ކުރުކޮށްލަދެއްވުން އެދެން.

އުނގޫފާރު ދާއިރާގެ މެންބަރު އަފްރާޝީމް ޢަލީ ވާހަކަދެއްކެވުން:

އާދެ، ކުރުކޮށްލަނީ. ދެން ސުޕްރީމް ކޯޓުގެ ފަނޑިޔާރުންގެ މި ނިންމެވުމާއި އެދިވަޑައިގަތުމާ އެއްގޮތަކަށް ކަންތައްތައް ކޮށްދިނުމަކީ މިއީ އަޅުގަނޑުމެން ކޮންމެހެން ރިޢާޔަތް ކުރަންޖެހޭ ކަމެއް. އެހެންވީމާ، ދެން އަނެއް ނުކުތާއަކީ ޙަޤީޤަތުގައި ކުޑަ ކޮމިޓީ އެއް ހަދައިގެން ކުޑަ ކޮމިޓީން މައްސަލަ ދިރާސާކުރާ ގޮތަށް ހެދުމަކީ އަޅުގަނޑު ވެސް ޤަބޫލުކުރާ ގޮތުގައި އަވަސް ވާނެ ކަމެއް. އެހެންނަމަވެސް މީގައި ވަރަށް އަވަސްކުރުން ވަރަށް މުހިއްމު. އެއީ މިހާރު ދެތިން ހަތަރު މަސް ވެގެން ދާއިރު އަޅުގަނޑަށް އެނގޭ މުސާރަ އެއް ނުލިބި ވަޒީފާ އަށް ވާނުވާ އެއް ނޭނގި، އިނާޔަތްތަކެއް، ވާނުވާ އެއް ނޭނގި މިހެން ހުރުމަކީ ނަފުސާނީ ގޮތުން މީހަކަށް ލިބޭ ވަރަށް ބޮޑު ދައްޗަކަށް ވާނެ އަސްލުގައި. ހިތްހަމަ ނުޖެހި ހާސްކަމެއްގެ ތެރޭގައި އެ މީހާ ހުންނާނީ. އެހެންވީމާ، އަޅުގަނޑު މި ދަންނަވާލި ކަންތައްތަކަށް ބަލައިލިއިރު އަޅުގަނޑު ކުރުކޮށް ދަންނަވަންޏާ މި އިޞްލާޙަކީ މީ އަސްލުގައި ވަރަށް ޚާއްޞަ އިސްތިސްނާއީ އިޞްލާޙެއް. މިއަކީ ޢާއްމު އިޞްލާޙެއް ނޫން. އަނެއްކާ މި ހާލަތު އަންނީ އެންމެ ފަހަރަކު. މިއީ ހުރިހާ އެންމެނަށް މިހެނެއް ނުވާނެ. އެހެންވީމާ، މިކަން އަޅުގަނޑު ޤަބޫލުކުރާ ގޮތުގައި މި އޮތް ގޮތަށް މަޚްލޫފު އެ ހުށަހެޅުއްވި ގޮތަށް ފާސްވުމަކީ އެއީ ވަރަށް މުހިއްމު ކަމެއް. މުޅި ޖުޑީޝަރީގެ ޙައްޤުގައި ހުރިހާ އެންމެން ވިސްނަންޖެހޭނެ ކަމެއް މީ. މި ނޫން ގޮތަކަށް މިހެން ފާސްވެގެން ގޮއްސިއްޔާ މިއީ ވަރަށް އެހެން ކަހަލަ ގޮތަކަށް ވަކިވެގެން ދާ މީހެއް. އެހެންވީމާ، މީނަގެ ކަންތައްތައް މިހެން ކޮށްދިނުމަކީ ޙަޤީޤަތުގައި ޝަރްޢީ ދާއިރާ އަށް އިހުތިރާމުކުރުން ކަމުގައި ދަންނަވަން. ޝުކުރިއްޔާ.

ރިޔާސަތުން ވާހަކަދެއްކެވުން:

ވަރަށް ބޮޑަށް ޝުކުރިއްޔާ އިނގޭތޯ. އަފްރާޝިމް ތި ދެއްކެވި ޚިޔާލުފުޅު ވެސް މި ކޮމިޓީގައި ހިމެނިވަޑައިގަންނަވާ ބޭފުޅުންނަށް އަޑުއިވޭނެ. އަދި ސަބް ކޮމިޓީގެ ހިމެނިވަޑައިގަންނަވާ ސަމީރު، މުޙައްމަދު ޙުސައިން އަދި އަބްދުއްރަޙީމަށް ވެސް މި އިވިލައްވާނެ. އެހެންވީމާ، އަޅުގަނޑު ޤަބޫލުކުރާ ގޮތުގައި މާދަމާ 9:30 ގައި އެ ކޮމިޓީގެ ބައްދަލުވުން ބާއްވާ އިރު ތި ވާހަކަތަކަށް ވެސް އަލިއަޅުވާލާނެ ކަމަށް އަޅުގަނޑު އުއްމީދުކުރަން. (ވަގުތުކޮޅަކަށްފަހު) އާދެ، އެހެންވީމާ، ސަބް ކޮމިޓީން އެ މައްސަލަ ބައްލަވާފައި، އެހެންވީމާ، އަޅުގަނޑު އާދެ، ދެން މިހާ ހިސާބުން ފަނޑިޔާރުންގެ ބިލާ ބެހޭ ގޮތުން އަޅުގަނޑު ދައްކަން ހުރި ވާހަކަތައް މިއަދަށް ދައްކާ ނިމުނީ. ދެން އަޅުގަނޑު ހަމަ ދަންނަވާލަން ބޭނުން ވަނީ ސިޔާސީ ޕާޓީތަކުގެ ބިލުގެ މަސައްކަތް ސަބް ކޮމިޓީން ފައްޓަވައިގެން ހަމަ ކުރިއަށް ގެންދަވާށޭ. ޝުކުރިއްޔާ. ވައްސަލާމް ޢަލައިކުމް. (ވަގުތުކޮޅަކަށްފަހު)  ކޮމިޓީގެ މަސައްކަތް ނިމުނީ. ވައްސަލާމް ޢަލައިކުމް.

